ईशान
टिप्पणी : ऋग्वेद में ४० से अधिक बार ईशान शब्द का प्रयोग हुआ है । लेकिन केवल वैदिक साहित्य के आधार पर ईशान की प्रकृति का निर्धारण नहीं किया जा सकता । पुराणों में ईशान शिव की प्रकृति को दो प्रकार से स्पष्ट किया गया है - एक तो भव , शर्व , उग्र आदि शिव की आठ मूर्तियों के अन्तर्गत ईशान की कल्पना तथा दूसरे सद्योजात, वामदेव , अघोर , तत्पुरुष आदि शिव के ५ मुखों में से पांचवें मुख की ईशान रूप में कल्पना । लिङ्ग पुराण में सद्योजात आदि के साथ लोहित कल्प , पीतवासा कल्प , असित कल्प आदि को सम्बद्ध किया गया है जो यह संकेत करता है कि सद्योजात आदि शिव के मुख साधक के अन्दर ज्योति की क्रमशः विकासमान अवस्थाएं हैं । यही तथ्य भव , शर्व आदि शिव की आठ मूर्तियों के बारे में भी कहा जा सकता है । भव को तीसरे नेत्र की ज्योति का आरम्भ समझा जा सकता है । पुराणों में भव, शर्व आदि को पृथिवी , जल , वायु आदि से सम्बद्ध किया गया है , जबकि अथर्ववेद १५.५.१ में भव , शर्व आदि को दिशाओं से सम्बद्ध किया गया है । तैत्तिरीय आरण्यक १०.४७ में सद्योजात और भव , वामदेव और रुद्र , अघोर और शर्व , तत्पुरुष और महादेव को एक ही वर्ग में रखा गया है । यहीं पर ईशानः सर्वविद्यानाम् इत्यदि सार्वत्रिक श्रुति का भी उल्लेख है । शतपथ ब्राह्मण ६.१.३.१७ में ईशान की परिगणना भव , शर्व आदि अग्नि के ८ नामों के अन्तर्गत की गई है और उनकी व्याख्या का एक नया रूप प्रस्तुत किया गया है । 

शब्दकोशों में ईशान शब्द की निरुक्ति ईश धातु से की गई है । ऐसी संभावना है कि ईश धातु इष~ धातु से सम्बद्ध है । इष~ शब्द की व्याख्या ब्राह्मण ग्रन्थों में पृथिवी पर अन्न, अन्तरिक्ष में वायु और द्युलोक में वर्षा कह कर की गई है ( द्रष्टव्य : इष शब्द पर टिप्पणी ) । इष~ को मानसिक स्तर का अन्न या प्राण समझा जा सकता है जिसमें चेतन और अचेतन दोनों प्रकार के मन अथवा प्राण सम्मिलित हैं । इन इष~ प्राणों पर ईशित्व प्राप्त करना है , इनका स्वामी बनना है । लेकिन ऋग्वेद ७.७.७ , ७.८.७ तथा ९.६१.६ में ईशान अग्नि तथा ईशान सोम से इष का भरण करने की प्रार्थना की गई है । 

पुराणों में ईशान शिव को सूर्य से सम्बद्ध करने के संदर्भ में ऋग्वेद १.१३०.९ तथा १.७५.४ में ईशान द्वारा ओज की सहायता से सूर्य के चक्र का हरण करने का उल्लेख आता है जिसका निहितार्थ अन्वेषणीय है । ऋग्वेद ७.३२.२२ की ऋचा की व्याख्या में ऐतरेय ब्राह्मण ४.१० का कथन है कि सूर्य ही ईशान है जिससे स्वर्ग लोक स्वयं प्रकाशित होकर दिखाई देने लगता है । यह उल्लेखनीय है कि ऋग्वेद की ऋचाओं में ईशान विशेषण का प्रयोग मुख्य रूप से अग्नि व इन्द्र के लिए किया गया है । यह कहा जा सकता है कि मनुष्य व्यक्तित्व में अतिरिक्त ऊर्जा का विकास पहले अग्नि और फिर इन्द्र या सूर्य के रूप में होता है । ऋग्वेद ९.६२.२९, ९.८६.३७ तथा ९.१०१.५ में इन्द्र के लिए क्षरित होने वाले इन्दु के शोधन से ईशान की उत्पत्ति का उल्लेख है । 

पुराणों में सार्वत्रिक रूप से ईशान शिव की आराधना से ज्ञान अथवा विद्या प्राप्ति का उल्लेख आता है जिसका मूल वैदिक ऋचाओं में अन्वेषणीय है । जिस विद्या प्राप्ति की बात ईशान शिव से कही जाती है , वह विद्या क्या है , इस संदर्भ में पौराणिक साहित्य में उल्लेख आता है कि २४ तत्त्वों वाली अव्यक्त प्रकृति का नाम अविद्या है , जबकि २५ वें तत्त्व को विद्या कहा जाता है । हो सकता है कि ऋग्वेद १.८९.५ तथा ९.१९.२ में ईशान द्वारा धी के वर्धन का उल्लेख ज्ञान प्राप्ति से सम्बन्धित हो । तान्त्रिक दृष्टिकोण से इच्छा , ज्ञान और क्रिया शक्तियों में से इच्छा शक्ति को ईशान शिव की पत्नी और ज्ञान शक्ति को स्वयं ईशान शिव कहा जा सकता है । क्रिया शक्ति के रूप में पुराणों में ईश्वर का उल्लेख आता है । तैत्तिरीय ब्राह्मण ३.१२.३.२ में श्रद्धा को ईशाना देवी कहा गया है । तैत्तिरीय ब्राह्मण २.५.८.५ आदि में ईशाना को अभीप्सित कामों को प्रदान करने वाली भेषज कहा गया है । ऋग्वेद १.११३.७ में उषा को ईशाना कहा गया है । ऋग्वेद ७.१५.११, ८.६८.६, ८.९०.२ तथा ९.६२.२९ आदि में ईशान को राधाओं को देने वाला कहा गया है । देवीभागवत पुराण में ईशान - पत्नी सम्पत्ति के उल्लेख के संदर्भ में वैदिक निघण्टु में राध: शब्द की परिगणना धन नामों के अन्तर्गत की गई है । इसके अतिरिक्त ऋग्वेद ६.५४.८ , ८.४६.६ तथा ८.५३.१ आदि में ईशान से रायः नामक धन की याचना की गई है । ऋग्वेद ८.६८.६ तथा १.११३.७ में ईशान के साथ वसु नामक धन का उल्लेख आया है । 
प्रथम लेखन  : १०.१.२००८ई.

